
	వ.	
అని పలికి వెండియు గంగం గనుంగొని.

	క.	
ఉన్నవిధంబున వేఁడిన, సన్నక నన్నుఁ గనుకోర్కె సమకూర్పక హా

మిన్నంది పొంగి పొరలెద, వన్నన్న గణింప బల్గయాళివి గదవే.

	క.	
తాఱుచుఁ బూపొద లెల్లను, దూఱుచు బలితంపుఁజెట్లతుది కెక్కి వడిం

జాఱుచుఁ బెద్దలయానతి, మీఱుచు విహరింప నీకు మేరయె చెపుమా.

	క.	
పలుమఱుఁ బతిమాలిన లోఁ, గలఁక వహించుకొని లోతు గనఁబడనీ కీ

మలకలఁ బెట్టెదు నీకు, న్నిలువెల్ల విషంబు గదవె నీరజగంధీ.

	క.	
విను విను నాపలు కిప్పుడు, వనజాకముఖీలలామ వాలెము నాతోఁ

బెనఁగొనఁగఁ జనిన నవ్వుల, ననిశము భంగములపాల నడలెదవు సుమీ.

	గీ.	
అనినఁ జిఱునవ్వు లోలోన నడుచుకొనుచు, గంగ తనతళ్కుక్రొవ్వాడికలికిచూపు

లతనువిరిగల్వతూపులై యతని కాఁడ, నింపు దీపింప మెల్లన నిట్టు లనియె.

	క.	
భళిభళి సర్వజ్ఞుఁడవే, పలుకుల కింకేమి లాఁతిపడుచులవెంటన్

వలఁగొని తిరిగెడునిన్నీ, యిలఁ గా దనువారు లేరె యెంతటివారున్.

	గీ.	
పరసతీలోలుఁడవు నీవు బాళి మీఱ, నచలసంస్థితి సానుల నంటి తిరుగఁ

జెల్లుగా కిట్టు లిల్లాండ్రఁ జేరి మెలఁగఁ, జనునె నీనెయ్య మిఁకఁ జాలు చాలు పొమ్ము.

	గీ.	
అని పలుకుచున్నచోఁ జెలు లద్దిరయ్య, జోలెజంగంబు నీ కింతజోలి యేల

సరి భళా పదవదరెయం చరిదిహొయలు, గదురఁ జనుదెంచి రిండ్లకు గంగఁ గూడి.

	క.	
అత్తఱి జంగమరాయఁడు, చిత్తము తత్తరముఁ జెందఁ జిడిముడి పడుచున్

బిత్తరిహొయ లెదఁ బెనఁగొన, మెత్తంబా టూని చనియె మెల్లనఁ బురికిన్.

	వ.	
చని యొక్కవివిక్తదేవతాగారంబున నుపవిష్టుండై యుండె నని సవ్యసాచికి గాం

గేయుఁ డెఱింగించిన నతం డతిని నవ్వలికథావిధానం బె ట్లని యడుగుటయును.

ఆశ్వాసాంతము

	మ.	
శరదిందూపమదేహ నిర్జితవిపక్షవ్యూహ కైలాసభూ

ధరశృంగాటకగేహ దీనజనసంత్రాణామితోత్సాహ భా

స్వరగోవల్లభవాహ పర్వతసుతాసంభోగకేళీకళా

నిరతాభ్యంచితమోహ సారబలనిర్ణిద్రాగ్రబాహర్గళా.

	క.	
కరుణావరుణాలయ గిరి, శరణా శరణాగతార్తజనఘనభయసం

హరణా తరుణాభామృత, కిరణాభరణా సమగ్రకీర్తిస్ఫురణా.

		 ఈ పేజీలో చివరి మార్పు 23 జనవరి 2023న 04:38కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

